
Annotatsiya: Ushbu maqolada o‘rta tolali S-6524 va Buxoro-10 g‘o‘za 

navlariga yangi Kalsiydef va DEF defoliantlarini qo‘llash natijasida paxta tolasining 

texnologik xususiyatlarini o‘zgarishi bo‘yicha ma’lumotlar bayon qilingan. 

Kalit so‘zlar: g‘o‘za, ko‘sak, chigit, defoliatsiya, nav, S-6524, Buxoro-10, 

Kalsiydef va DEF defoliantlari. 

 

G‘o‘za defoliatsiyasi paxta hosilini tez kunlarda terib olishga xizmat qilib, 

paxtachilikda keng qo‘llaniladigan agrotadbirlardan biri hisoblanadi. Ushbu 

tadbirning tola sifatiga ta’sirini aniqlash bo‘yicha bir qancha tadqiqotlar o‘tkazilgan 

bo‘lib, defoliantlar o‘z vaqtida va me’yorida qo‘llanilganda tola sifatiga salbiy ta’sir 

etmasligi aniqlangan.  

Jumladan, F.Teshaevning tadqiqotlarida, turli agrotadbirlar va ko‘saklarning 

ochilish muddatlariga bog‘liq holda tabaqalashtirib qo‘llanilgan defoliantlar 

me’yorlari g‘o‘za navlari paxta tolasining sifat ko‘rsatkichlariga salbiy ta’sir 

etmasligi, aksincha defoliantlarning maqbul me’yorlarida bu ko‘rsatkichlar nazorat 

variantiga nisbatan yaxshilanganligi kuzatilgan [4; 235-b]. 

U.Abduraxmanovning izlanishlarida esa defoliatsiya o‘tkazilgandan so‘ng 

nazorat (ishlov berilmagan) variantda tola va chigitning vazni defoliant qo‘llanilgan 

variantlarga nisbatan bir muncha og‘ir chiqishi kuzatilgan. Muallifning 

ta’kidlashicha, defoliantlar tola va chigitning shakllanishiga salbiy ta’sir etmasdan, 

ularning tarkibidagi namlikning kamayishiga olib keladi [1; 111-115 b].  

Yuqorida keltirib o‘tilgan fikrlardan kelib chiqqan holda yangi defoliantlarning 

paxta tolasining sifatiga ta’sirini aniqlash bo‘yicha ilmiy izlanishlar olib borildi. 

Tajribalar Paxta seleksiyasi, urug‘chiligi va yetishtirish agrotexnologiyalari ilmiy-

tadqiqot institutining tipik bo‘z tuproqlari sharoitida 2019-2021 yillar davomida 

o‘tkazildi.  

Izlanishlarda defoliantlarning g‘o‘za barglari to‘kilishiga, ko‘saklar ochilishiga, 

paxta hosiliga, tola va chigit sifatiga ta’sir etishi o‘rganilib, baholandi. Biz quyida 

defoliantlarning paxta tolasi sifatiga ta’siri bo‘yicha ma’lumotlar taxliliga to‘xtalib 

o‘tamiz. 

Chunonchi, o‘rta tolali S-6524 g‘o‘za navida defoliatsiya o‘tkazilgan 

variantlarning nazoratida terimlar bo‘yicha o‘rtacha tola chiqimi 33,4-33,0% ni, 

solishtirma uzilish kuchi 32,4-32,2 gs/teks ni, mikroneyr ko‘rsatkichi 4,5-4,5 ni, kalta 

tolalar indeksi 4,2-4,5% ni, uzilishdagi uzayish 6,1-6,2 ni, uzunlik bo‘yicha bir xillik 

indeksi 84,4-83,6% ni, sarg‘ishlik darajasi 7,64-7,82 ni, nur qaytarish koeffesinti 

80,4-81,0 ni tashkil etganligi aniqlandi. 

Andoza sifatida UzDEF (8,0 l/ga) defolianti qo‘llanilgan variantda paxtaning 1 

va 2 terimidan olingan namunalarda tola chiqimi o‘rtacha 33,9% ga, mikroneyr 

ko‘rsatkichi 4,5 ga, uzunlik bo‘yicha bir xillik indeksi 84,4% ga, kalta tolalar indeksi 

4,2% ga, uzilishdagi uzayishi 6,2% ga, nur qaytarish koeffitsienti 80,8% ga, 

sarg‘ishlik darajasi 7,65 ga teng bo‘ldi va barcha ko‘rsatkichlar nazorat variantiga 

yaqin ekanligi aniqlandi. 

Avguron-ekstra (0,150 l/ga) qo‘llanilganda defoliantining paxta tolasi 

texnologik xususiyatlariga ta’siri UzDEF (8,0 l/ga) ga va nazoratga nisbatan 

yaxshiroq bo‘lganligi kuzatildi. Bu defoliant ta’sirida tolaning chiqimi 33,6%, 

solishtirma uzilish kuchi 32,7 gs/teks, kalta tolalar indeksi 4,0%, uzilishdagi uzayish 

6,1, mikroneyr ko‘rsatkichi 4,4 va nur qaytarish koeffitsienti 81,0 ni tashkil etgan 

holda, UzDEF (8,0 l/ga) defoliantining ko‘rsatkichlaridan 0,4; 0,3; 0,2; 0,1; 0,3; 0,08 

va 0,8% ga ortiqroq bo‘lganligi aniqlandi. Demak, Avguron-ekstra defolianti 

nazoratga va UzDEF (8,0 l/ga) nisbatan paxta tolasining texnologik xususiyatlariga 

ijobiy ta’sir ko‘rsatdi. 

Nisbatan yuqori ko‘rsatkichlar Kalsiydef defolianti 6,0 l/ga me’yorda 

qo‘llanilganda olinib, tola chiqimi 33,6%, solishtirma uzilish kuchi 32,6 gs/teks, kalta 

tolalar indeksi 4,1%, uzilishdagi uzayishi 6,4; uzunlik bo‘yicha bir xillik indeksi 

84,6%, sarg‘ishlilik darajasi 7,60: mikroneyr ko‘rsatkichi 4,5 va nur qaytarish 

koeffitsienti 81,2 ga teng bo‘ldi. Bu ko‘rsatkichlar etalon variant UzDEF 

defoliantidan mos ravishda 0,2; 0,1; 0,2; 0,1; 0,05 va 0,4 g ortiqroq, lekin, tola 

chiqimi 0,3% ga kamroqdir. 

Eng yuqori natijalar esa, DEF defolianti 0,200 l/ga me’yorda qo‘llanilganda 

aniqlanib, Kalsiydef (6,0 l/ga) ga nisbatan tola chiqimi 0,2% ga, solishtirma uzilish 

kuchi 0,1 gs/teks ga, kalta tolalar indeksi 0,1% ga, uzilishdagi uzayishi 0,2% ga, 

uzunlik bo‘yicha bir xillik indeksi 0,2% ga ko‘proq bo‘ldi. Bu variantda tolaning 

asosiy ko‘rsatkichlaridan bo‘lgan uzunlik bo‘yicha bir xillik indeksi va solishtirma 

uzilish kuchi yaxshilangani aniqlandi. 

Buxoro-10 g‘o‘za navida defoliatsiya o‘tkazilgan variantlardagi paxta tolasining 

texnologik ko‘rsatkichlari S-6524 naviga yaqin bo‘lgan holda, tola chiqimi biroz 

yuqori, solishtirma uzilish kuchi kamroq bo‘lgani aniqlandi.  

Ushbu navda nisbatan yaxshiroq natijalar Kalsiydef defolianti 7,0 l/ga me’yorda 

qo‘llanilganda kuzatildi. Bunda, tola chiqimi terimlar bo‘yicha o‘rtacha 35,6% ni, 

solishtirma uzilish kuchi 31,6 gs/teks ni, kalta tolalar indeksi 3,6% ni, uzilishdagi 

uzayish 6,5 ni, uzunlik bo‘yicha bir xillik indeksi 84,3% ni, sarg‘ishlilik darajasi 7,83 

ni va nur qaytarish koeffitsienti 81,8 ni tashkil qildi. 

Yumshoq ta’sir etuvchi DEF defoliantini turli (0,150-0,200-0,250 l/ga) 

me’yorlari ichida yaxshiroq ko‘rsatkichlar 0,250 l/ga me’yoridan olindi va mutanosib 

ravishda yuqoridagi ko‘rsatkichlar 35,7%, 31,8 gs/teks, 3,6; 6,3; 84,4; 7,82; 4,3 va 

81,6 ga teng bo‘ldi.  

Aytish joizki, paxta tolasining solishtirma uzilish kuchi, mikroneyr ko‘rsatkichi, 

uzunlik bo‘yicha bir xillik indeksi kabi ko‘rsatkichlar to‘qimachilik sanoatida muhim 

ahamiyatga egadir. Shunday ekan, biz qo‘llagan barcha defoliantlar o‘z ta’sir etish 

darajasidan qat’iy nazar paxta tolasining muhim xususiyatlariga salbiy ta’sir 

ko‘rsatmadi. Balki, nazoratga nisbatan ayrim ko‘rsatkichlarni yaxshilanganligi 

kuzatildi.  

Yuqorida bayon qilingan ma’lumotlarga asoslanib xulosa qilish mumkinki, 

yangi o‘rganilgan defoliantlar g‘o‘za navlarining tolasiga salbiy ta’siri kuzatilmadi. 

Aksincha, solishtrima uzilish kuchi, uzilishdagi uzayish kabi ko‘rsatkichlar 

yaxshilangani aniqlandi. G‘o‘za navlarining biologik xususiyatlarini inobatga olgan 

holda defoliantlarni me’yorlarini tabaqalashgan holda qo‘llash orqali yuqori 

samaradorlikka erishish mumkin ekan. 

